
 Дәрестең темаһы: Рәшит  Солтангәрәев “Тыуған йорт”.
     Дәрестең маҡсаты һәм бурыстары: 
 1) Рәшит Солтангәрәевтың “Тыуған йорт” әҫәренең йөкмәткеһен үҙләштереү;
 2)  иғтибарҙы, хәтерҙе, телмәрҙе, фекерләүҙе, ижади һәләтте үҫтереү;
3) әҫәр аша тыуған ергә, үҙ халҡыңа, телеңә, атай-әсәйеңә һөйөү, ихтирам тәрбиәләү, ғаилә традицияларын һаҡлау.
   Йыһазландырыу: уҡыу әсбабы, һүҙлек, төрлө төҫтәге эшләпәләр, фонояҙма, проектор, слайд.
                                                         Дәрес барышы
I. Ойоштороу мәле.
 Сәләмләү.
–Һаумыһығыҙ!  Хәйерле сәғәттә, яҡшы кәйеф менән дәресебеҙҙе башлайыҡ, күңелдәргә иман тулһын,ҡәҙерле уҡыусыларым!
II. Белем һәм оҫталыҡты актуалләштереү.
1. “Кем белә күберәк, ана шул зирәгерәк”.
(Слайдта тәбиғәт һүрәте, Башҡортостан картаһы күрһәтелә.)
– Бөгөнгө дәрестә ҡайһы яҡтарға  юлланырыбыҙҙы  белергә теләһәгеҙ, кроссворд ярҙамға килер.
Кроссворд сисеү.
1. Шишмә түгел, әммә үҙен 
"Белем шишмәһе” тиҙәр. 
Бик белемле булғың килһә, 
Ҡулдан төшмәһен, тиҙәр. (Китап).
2. Үҙе илай, үҙе һыйлай. (көҙ)
3. Кейгән кейеменең биҙәге 
Бар донъяны биҙәне. (йәй)
4.Төн һүҙенең антонимы(Көн).
5. Ҡумта эсендә кеше, 
Йырлау, һөйләүҙә эше. /радио/
6. Тартыла ла һуҙыла, 
Бар донъяға моң һала. /гармун/
7. Матур итеп селтәр үрҙе 
Кешеләрҙән күрмәксе. 
Аҫҡа табан төштө китте   Селтәр буйлап ... . (Үрмәксе)
8. Утта янмай, һыуҙа батмай. /боҙ/
9. Һөйәге юҡ, ние юҡ, 
Һөйләмәгән һүҙе юҡ. /тел/
Көйөргәҙе.
Тимәк, беҙ Көйөргәҙе районында.Үткән дәрестә был райондан сыҡҡан күренекле яҙыусының ижады менән таныштыҡ. Кем ул? (Рәшит Солтангәрәев. Слайдта фотоһы күрһәтелә. )
II. Үтелгән теманы нығытыу.
1. Уҡыусы сығыш яһай. Слайд.
 Рәшит Солтангәрәев биографияһы.
Рәшит Ғимран улы Солтангәрәев 1935 йылдың 15 декабрендә Көйөргәҙе районының Таймаҫ ауылында тыуған. Урта мәктәпте тамамлағас, ауыл китапхана мөдире, колхоздың комсомол ойошмаһы секретары булып эшләй. Башҡорт дәүләт университетының тарих - филология факультетында уҡый. «Совет Башҡортостаны» гәзитендә, Өфө телевидение студияһында — редактор, «Совет Башҡортостаны» гәзитендә әҙәбиәт, сәнғәт бүлеге мөдире булып эшләй.
Яҙыусылар союзының тәҡдиме буйынса «Өфөнефть» идаралығында, Өфө быраулау эштәре идаралығында оҙайлы ваҡытта ижади командировкала була.
1973—75 йылдарҙа Мәскәүҙә СССР Яҙыусылар союзының Юғары әҙәби курстарында уҡый.
1979—84 йылдарҙа Башҡортостан Яҙыусылар союзының йәштәр менән эшләү комиссияһы председателе булып тора. Артабан «Ағиҙел» журналының баш редакторы урынбаҫары итеп раҫлана. Журналдың проза бүлеген етәкләне.
Рәшит Солтангәрәев әҙәби ижад менән мәктәптә уҡығанда уҡ шөғөлләнә башлай. Тәүге хикәйәләре студент йылдарында (1957) донъя күрә. Хәҙерге көндә ул ун алты китаптың һәм «Теге донъя, был донъя» исемле драматик әҫәрҙең (Стәрлетамаҡ драма театрында сәхнәләштерелде) авторы. Өс китабы урыҫ телендә баҫылды. Айырым әҫәрҙәре ҡаҙаҡ, украин, татар, ҡырғыҙ, сыуаш, ҡарағалпаҡ, яҡут, ненец һәм башҡа телдәрҙә баҫылып сыҡты.
«Ҡиәмәтлек кейәү» хикәйәһе буйынса «Казахфильм» студияһында нәфис кинофильм төшөрөлдө.
«Йылы ямғыр» һәм «Нефтселәр юлынан» әҫәрҙәре өсөн яҙыусы 1978 йылда Салауат Юлаев исемендәге Дәүләт премияһына лайыҡ булды. Бер нисә тапҡыр СССР һәм РСФСР яҙыусыларының съезына делегат һәм Башҡортостан Яҙыусылар союзы идараһы ағзаһы итеп һайланды.
Башҡорт әҙәбиәтендәге уңышлы хеҙмәте өсөн уға «Башҡортостандың атҡаҙанған мәҙәниәт эшмәкәре» тигән почетлы исем бирелде. Әҫәрҙәренең исеменән үк күренеүенсә яҙыусы ижадының төп темаһын тыуған төйәккә, тыуған ергә мөхәббәт тип билдәләргә булыр ине. Иң тәүге йыйынтығы " Тыуған йорт" тип аталһа, артабан иң һуңғы ижад емештәренең береһе "Ауылым минең- яҙмышым минең" тип исемләнгән. Халыҡ яҙмышы ла бик борсоно әҙипте. Уның ошо проблемаға ҡағылышлы публицистик мәҡәләләләре республикала күп откликтар тыуҙырҙы.
1971 йылдан яҙыусылар союзы ағзаһы булды.
2. Уҡыусы сығыш яһай. Слайд.
 Бүләктәре. 
  "Йылы ямғыр", "Нефтселәр юлынан" китаптары өсөн, 1978 йылда Салауат Юлаев исемендәге дәүләт премияһы тапшырыла
Рәшит Солтангәрәев исемендәге мәктәп бар.
Көйөргәҙе районының Таймаҫ дөйөм белем биреү мәктәбендә ижад кабинеты асылды. Унда яҙыусының шәхси альбомынан рәсемдәре, китаптары, яҙыу машинкаһы, костюмы, күн сумкалары, шәжәрәһе һәм башҡа шәхси әйберҙәре урын алған.мәктәпкә 2004 йылда исем бирелә.
3. Слайд.  Китаптары .
Ял минуты.
Йыр тыңлау.
2. Текст буйынса эш. “Кем өлгөр, шул алғыр”.
-Әҫәрҙә хәл – ваҡиғалар һүрәтләнгән  ауыл исеме. (Ташморон).
-Хикәйәлә телгә алынған йылға,тау атамалары.(Ҡыҙылғом тауы, Үтәғол тауҙары,Байғол урманы,Дөрөмбәт йылғаһы...).
-Хикәйәлә тауҙарға бәйле ниндәй йола телгә алына?
(“Тыуған йорт” хикәйәһендә матур йола телгә алына. Ситтә йөрөп йәки йәшәп ҡайтҡандар иң тәүҙә мотлаҡ ошо тауға менеп, ауылдың күркәмлеген күҙәтә, хәтирәләргә бирелеп, һоҡланып тора.)
– Әҫәрҙең төп геройҙары кемдәр? (Ғөбәйҙулла һәм уның ғаиләһе. (Уҡыусылар әҫәрҙән юлсыға бирелгән характеристиканы уҡый.))
– Ғөбәйҙуллаға баҫма янындағы ағас ниндәй хәтирәне иҫенә төшөрә? (Ағас башына менеп, ҡарға күкәйен алам тип, йылғаға йығылып төшкән Ғөбәйҙулланы Шәмсетдин бабайҙың ҡотҡарыуы хаҡындағы хәтирә иҫкә төшөрөлә.)
– Ауыл осонан таяҡҡа таянып килгән инәйҙең исеме кем?  (Ауылға кем килеүен йә ҡайтыуын күрәҙәлек ҡылып күҙәтеүсе Фатима әбей ул, ауылдың ағинәйе.)
– Ғөбәйҙуллалар янына “Иж” мотоциклы менән кемдер килеп туҡтаны. Кем ул? 
· Ғөбәйҙулланың күршеһе Тимербай.Ул лафетсы булып эшләй.
–Тимербай ауылдың яңырыуын нисек бәйән итә? (Слайдтағы картинала ауыл өйҙәре күрһәтелә.)
– Ғөбәйҙулланы тыуған йорто нисек ҡаршылай? (Уҡыусылар уның тыуған йорто ҡаршыһында туҡталыу күренешен тасуири уҡый.)
“Ғөбәйҙулла сереүҙән таралып китергә әҙер торған иҫке ҡапҡаны шығырлатып асты ла, әйберҙәрен ергә ҡуйып, туҡтап ҡалды. Ишек алдын алабута, дегәнәк, төрлө ҡырағай үлән баҫып бөткән был һалам башлы, төртһәң ауырға торған йорт ауылды сүпләп ултырған кеүек ине. Ҡасандыр һыланған балсыҡтары ҡубып төшкән, стеналары – бер яҡҡа, быялалары ҡойолған тәҙрәләре икенсе яҡҡа ҡыйшайған”.
– Әсәһе менән осрашыуҙы һүрәтләгеҙ. (Өҙөк тасуири уҡыла.)
“Ҡапҡанан ҡабалана-ҡабалана сал сәсле әбей инеп килә ине. Ғөбәйҙулла өндәшмәй генә уға табан атланы. Әбей тамырҙары ташып торған, ҡалтыранған ҡулдары менән улын ҡосаҡлап алды. Икеһе лә ситкә боролоп күҙ йәштәрен һөрттөләр. Был Ғөбәйҙулланың үҙ ғүмерендә ысын күҙ йәше менән беренсе илауы ине, шикелле”.
III. Проблеманы хәл итеү өсөн кәрәкле белемде эҙләү.
1. “Кәңәшле ил тарҡалмаҫ”. (Төп геройҙың сит яҡтарға юлланыу сәбәптәрен асыҡлау.)
– Ә ни өсөн Ғөбәйҙулла ситкә сығып китә? (Уҡыусылар үҙ фекерен әйтә һәм колхоз рәйесе Шәүәли менән аҙаҡҡы һөйләшеүҙе ролдәргә бүлеп уҡый.)
“Бәхетте еңел тапмаҡсы булаһың. Ағиҙелдең аръяғында бер энәгә – бер һыйыр, ти. Тормош гел ошо көйө торор, тип беләһеңме ни? Һеҙгә, йәштәргә, ауылдың киләсәген дә уйларға кәрәк.
– Был хәйерсе ерҙә йәшәп булмаҫ инде!
– Мырҙам, улай оло һөйләмә. Ергә төкөрмә, кире яларға тура килмәһен. Бер кәрәкмәһә, бер кәрәгер. Ә бына һин уға кәрәгерһеңме икән?!
Оло кешенең хәтере ҡалды. Справканы йырта яҙып мисәтен һуҡты ла:
– Дүрт яғың ҡибла! Ундай кешеләрҙең беҙгә кәрәге юҡ! – тип ҡыуып уҡ сығарып ебәрҙе”.
– Һеҙ Ғөбәйҙулла урынында булһағыҙ, колхоз рәйесенең һүҙенә ҡолаҡ һалыр инегеҙме? (Уҡыусылар үҙ-ара бәхәсләшә.)
2. “Йола тотҡан – хур булмаҫ”. (Ғәҙәт-йолалар сағылышын күрһәтеү.)
– Уҡыусылар, Ғөбәйҙулланың тыуған яғын ташлап китеүен һәм кире ҡайтыуын сағыштырған өҙөктө   текстан табығыҙ.
“Көндәр матурайғас ҡына килеп оя ҡора ла, һауа боҙолғас та йылы яҡтарға ҡасып китә торған ҡоштар кеүек, һәр ауылдың шундай күсеп йөрөргә ярата торған кешеләре була. Ә һуғыштан һуңғы йылдарҙа Ташкент, Урта Азия тип сығып китеү – бер ғәҙәт ине. Шул ҡоштарҙың береһе – Ғөбәйҙулла”.
– Кумертау – Себер – Үзбәкстан яҡтарында 15 йыл ситтә йөрөп ҡайтҡан Ғөбәйҙулла йәш ауылдаштары менән нисек күрешә? Ауылдың ағинәйе Фатима әбейҙең һүҙҙәрен табып уҡығыҙ, унда халҡыбыҙҙың ниндәй сифаты тураһында һүҙ бара? (Ташкент күстәнәсе тип Ғөбәйҙулла малай-шалайға өрөк, сәтләүек тарата.)
“Ил тарта ул. Ана, Миңнемырҙа ла шулайтып ҡайтып килгәйне бит. Аһ-аһ, әйҙәгеҙ, ни эшләп тораһығыҙ! Юлдан йонсоп килгәнһегеҙҙер. Ишеткәс тә шаҡмаҡ менән самауырымды ҡуйып киткәйнем”. (Был юлдар халҡыбыҙҙың ҡунаҡсыллығы, ихласлығы, кешелеклеге хаҡында һөйләй.)
IV.Парлы эш.
1.”Дауам ит”.
(Слайдта Ғөбәйҙулланың тыуған йорто төшөрөлгән һүрәт күрһәтелә.)
– Уҡыусылар, Ғөбәйҙулла тыуған йортона ҡайтҡан, өй ташландыҡ хәлдә. Әйҙәгеҙ, беҙ уға яңы нигеҙ һалырға ярҙам итәйек. Һеҙгә мәҡәлдәр  ярҙамға килер.(Бер уҡыусы мәҡәлдең башын уҡый, ҡалғандары дауам итә).
 “Тарихымды онотмам, тамырымдан айырылмам”, “Ныҡлы ғаилә – ил терәге”, “Торған ер – яҡын, тыуған ил – алтын”, “Мал – ашаған еренә, ир тыуған иленә ҡайтыр”, “Сит илдә солтан булғансы, үҙ илеңдә олтан бул”, “Өс таған таймаҫ, тайһа ла аумаҫ”.
V. Төркөмдәр эше. “Сәмле эш – йәмле эш”.
2.Синквейн төҙөү.
Тыуған ер.
Матур,ғәзиз.
Саҡыра,һағындыра,туйындыра.
Һәр кеше үҙ тыуған ерендә бәхетле.
Төйәк.
VI. Рефлексия.
”Алты эшләпә”алымын ҡулланыу.
1.Ак эшләпә. Хикәйәләге ваҡиғаларҙы һанап сыға һәм ике өлөшкә ҡалдыра.
2. Ҡара  эшләпә. Хикәйәнең төп геройҙары, Ғөбәйҙулла тураһында нимә әйтә алаһығыҙ? Кире яҡтарҙы әйтергә.
3. Һары  эшләпә.  Төп геройҙарҙың  йәки ваҡиғаның бары тик ыңғай яктарын ғына һанап сығырға. Ни өсөн шулай уйлауҙары тураһында  ла әйтергә.  
4. Ҡызыл  эшләпә. Хикәйә ҡайһы яғы менән әһәмиәтле?
5. Йәшел эшләпә. Авторҙың төп геройға  мөнәсәбәте ? Ваҡиғаларҙы нисек үҙгәртер инегеҙ?
6. Зәңгәр эшләпә барыһын да тыңлай, баһалай,  әҫәр буйынса  йомғаҡ яһай.
 VII. Йомғаҡлау.
– Ҡәҙерле уҡыусыларым,  тиҙҙән һеҙ ғилем йыһанын иңләргә осорһоғоҙ. Ҡанаттарығыҙ ныҡ булһын, һынмаһын, талмаһын. Бер татыу ғаилә булып йәшәгән тыуған йортоғоҙ – лицейығыҙҙы онотмағыҙ. Файҙалы һөнәрҙәргә эйә булып, киләсәктә матур ғаиләләр ҡороғоҙ һәм уны ҡәҙерләгеҙ!
VIII.Өй эше.
  “Татыу ғаилә – ил күрке” темаһына инша яҙырға.

